
��  Son yüzillik milli ideologiyanın formalaşması, 

ötən əsrin əvvəllərində çoxəsrlik dövlətçilik ənənəsinin 
dirçəldilməsi və müstəqilliyin qazanılması, əsrin sonunda isə 
yenidən bərpası ilə əlamətdar olmuşdur. Gələn il xalqımız 
Şərqdə ilk demokratik dövlət quruluşu olmuş Azərbaycan 
Xalq Cümhuriyyətinin yaradılmasının yüzilliyini böyük 
öyünclə, tariximizin misilsiz hadisəsi kimi qeyd edəcək. Ötən 
il isə dövlət müstəqilliyimizin bərpasının 25 illiyi ümumxalq 
təntənəsinə çevrildi.

Bütün bunlar yeni dünya 
nizamında Azərbaycan xalqının öz 
milli dövləti ilə təmsil olunması-
nı təmin etmiş, dünyada yaşayan 
50 milyonluq soydaşlarımızın 
həmrəyliyinin güclənməsinə imkan 
yaratmışdır. Ümummilli lider 
Heydər Əliyevin həmişə ucadan 
söylədiyi, Prezident İlham Əliyevin 
çıxış və nitqlərində dövlətimizin baş 
şüarına dönmüş “Müstəqilliyimiz 
qürur mənbəyimizdir” kəlamı 
ötən 25 ildə dünyanın hər yerində 
həmvətənlərimizin də dillərinin 
əzbəri olmuşdur. Lakin ulu öndərin 
dediyi kimi, dövlət müstəqilliyini 
qazanmaqla iş bitmir, əsas məsələ 
onu qoruyub möhkəmləndirməkdən, 
dönməz prosesə çevirməkdən 
ibarətdir. Bu tarixi vəzifənin 
uğurla gerçəkləşdirilməsi təkcə 
Azərbaycan Respublikasının 
vətəndaşlarının deyil, bütövlükdə, 
dünya azərbaycanlılarının  
müqəddəs işidir. Ona görə də 
ümummilli liderimiz  dünyanın 
harasında olurdusa, orada yaşayan 
soydaşlarımızı bir yerə toplayır, 
qardaş-bacılarımızı Vətənlə sıx 
əlaqə saxlamağa, onları Azərbaycan 
həqiqətlərinin keşiyində dayanmağa 
çağırırdı.

 Ulu öndər Heydər Əliyev 
xaricdə fəaliyyət göstərən im-
kanlı həmvətənlərimizi, iş adam-
larını Azərbaycana dəvət edir, 
problemlərimizin həllində onla-
rın fəal iştirakına əlverişli şərait 
yaradırdı. Bu baxımdan böyük 
rəhbərin təşəbbüsü ilə 2001-ci il 
noyabrın 9-da müstəqil dövlətimizin 
paytaxtında keçirilən Dünya 
Azərbaycanlılarının I Qurultayı 
tarixi hadisə oldu. Böyük rəhbər 
Vətənin qapılarını xaricdə yaşayan 
soydaşlarımızın üzünə taybatay açdı. 

Bu böyük missiyanı uğur-
la davam etdirən ulu öndərin ən 
sadiq davamçısı Prezident İlham 

Əliyevin himayəsi ilə keçirilən 
sonrakı qurultayların səfərbəredici 
qərarları ilə dünya azərbaycanlıları 
öz dövlətinin qayğılarına daha fəal 
çiyin verdilər, ölkəmizin inkişafı 
ilə bağlı layihələrdə daha yaxından   
iştirak etməyə başladılar. Mən də 

bu prosesə ilk qoşulanlardan biri 
kimi Vətənlə bağlı bir sıra arzu-
istəklərimi gerçəkləşdirə bildiyimə 
görə özümü xoşbəxt, həm də 
getdikcə xalqıma daha çox borclu 
hesab edirəm. 

Ulu öndərin ötən əsrin 70-
80-ci illərində azərbaycanlı 
gənclərin SSRİ-nin ən nüfuzlu 
ali məktəblərində təhsil almasına 
yaratdığı üstün imkanlardan yarar-
lanıb, Rusiyada tikinti mühəndisi 
ixtisasına yiyələnmişəm. Xalqımızı 
böyük dünya siyasətində müstəsna 
bir zəka və enerji ilə təmsil etmiş 
Heydər Əliyev Moskvada sovet 
dövlətinin ali rəhbərlərindən biri ol-
duğu illərdə onun adının çevrəsində 
gənc yaşlarımda nüfuzlu ittifaq 
nazirliklərindən birinin idarə rəisi 
mövqeyinə yüksəlməyimi həmişə 
böyük qədirbilənliklə, xoş duyğu-
larla xatırlayıram.

O da yadımdadır ki, biz respub-
likadan kənarda yaşayanlar  düşmən 

qüvvələr dahi rəhbərimizi  hiylə 
və xəyanətlərlə böyük siyasətdən 
uzaqlaşdırandan sonra nə boyda bir 
arxa- himayə itirdiyimizi dərhal hiss 
etməyə başladıq. Dağlıq Qarabağ 
münaqişəsi başlandıqda SSRİ 
adlı saxta “qardaşlıq ailəsi”nin 
rəhbərliyində xalqımıza ögey 
münasibət dərinləşəndə sevim-
li rəhbərimiz Heydər Əliyevin 
yeri, rolu daha aydın görünməyə 
başladı. Hadisələr böyüyüb 
20 Yanvarda xalqımıza silahlı 
qəsdlə nəticələnəndə qəlbimizdə 
və yaddaşımızda ümummil-
li lider səviyyəsinə yüksəlmiş 
Heydər Əliyevin yumruqlarını 

düyünləyərək etirazını Moskvadan 
bütün dünyaya çatdırması, əslində,  
müstəqillik hərəkatı zənginin çalın-
ması oldu.

O gündən vətəndən xaricdə 
yaşayanlar da xalqımızla birlikdə 
anladılar ki, nicatımız dövlət 
müstəqilliyimizə nail olmağı-
mızdadır. Buna görə də sovet 
rəhbərliyinin o qanlı cinayətindən 
sonra hədsiz maneələrə baxma-
yaraq, mümkün olan bütün üsul-
larla ərazilərimizin qorunmasına, 

suverenliyimizin qazanılmasına 
öz köməyimizi göstərməyə başla-
dıq. Şükürlər olsun ki, mübarizə 
çox keçmədi ki, xalqımızı tarixi 
arzusuna qovuşdurdu, müstəqil 
Azərbaycanın adı dünya dövlətləri 
sırasına yazıldı.

 Müstəqilliyin ilk addımında 
naşı, xəyanətkar siyasi qüvvələr 
tarixi nailiyyətimizi təhlükə altında 
qoyanda xalq  müstəqilliyimizi 
qoruyub saxlamaq missiyasını öz  
ümummilli liderinin çiyninə qoydu. 
Ulu öndərin gerçəkləşdirdiyi zəruri 
tədbirlər ölkəmizi sabitlik, inkişaf 
yoluna çıxartdı, xalqımızı dinc 
həyata, böyük quruculuğa qovuş-

durdu. Bax belə bir vaxtda 
millət atasının xaricdə 
yaşayan imkanlı soydaşla-
rımızı Vətənin dərdlərinə 
əlac edilməsi işinə dəvət 
etməsi məni də ürəkdən 
sevindirdi, əvvəl gör-
düyüm işlərin çevrəsini 
genişləndirməyimə geniş 
meydan açdı.

Bölgədə doğulmuş 
bir azərbaycanlı kimi, 
şəhər və kəndlərimizdə 
də paytaxtın üstün 
abadlığının, rahatlığının 
olmasını həmişə ürəkdən 
arzu eləmişəm. Həm də 

düşünmüşəm ki, bu ağır işi ra-
yonlarımızın potensialını hərəkətə 
gətirməklə etmək mümkündür. Tale 
bu istəyimin də gerçəkləşməsini 
görməyi mənə nəsib etdi. Ulu 
öndərin  liderlik missiyasını qəbul 
edən Prezident İlham Əliyevin 
“Mən hər bir azərbaycanlının 
prezidenti olacağam” və “Bölgələri 
də paytaxt kimi inkişaf etdirməyə 
çalışacağam” məramı, bununla 
da regional inkişaf proqramlarına 
rəvac verməsi məni də çoxdankı 

arzularımın  gerçəkləşdirilməsinə 
həvəsləndirdi.

Doğulduğum Masallı rayo-
nunda və paytaxtın qəsəbələrində 
başlanan geniş abadlıq-quruculuq 
işlərinə əsl vətəndaşlıq duyğu-
ları ilə qoşuldum. Kənd yolları-
nın çəkilişində, ictimai yerlərin 
abadlaşdırılmasında, məktəb və 
bağçaların təmirində, yenilərinin 
tikilməsində fəal iştirak etdim. 
Heydər Əliyev Fondunun həyata 
geçirdiyi humanitar quruculuq 
prosesi  fəaliyyətimi daha da 
genişləndirməyə əlverişli şərait 
yaratdı. Xalqımızın öyüncü olan, 
müstəqilliyimizin qazanılmasın-

da öncüllük etmiş ziyalılarımıza 
qayğı məsələsi də mənə böyük qəlb 
rahatlığı gətirdi. 

Bəxtiyar Vahabzadə, Qa-
bil, Anar, Fikrət Qoca, Nəriman 
Həsənzadə, Əlibala Hacızadə kimi 
istiqlal yazarlarımızla, Budaq Bu-
daqov, Bəkir Nəbiyev, Akif Əlizadə 
kimi dünyada tanınan alimlərimizlə, 
Şəfiqə Axundova, Ramiz Mirişli, 
Səyavuş Kərimli, Eldar Mansurov 
kimi musiqiçilərimizlə sıx təmasda 
olmaq, ağrı-acılarımızı azaltmaq, 
çatışmazlıqları aradan qaldırmaq 
yollarını birgə axtarmaq, bu nurlu 
insanların arzu-istəklərinə qulaq 
asmaq bir sıra gərəkli layihələrə ça-
ğırış oldu. Əməlpərvər memarımız 
Rasim Əliyevlə dostluq əlaqəmiz 
həmişə məni xeyriyyəçiliyi davam 
etdirməyə, yurduma yeni töhfələr 
verməyə ruhlandırb.

Sağlığında klassikləşmiş şair və 
yazıçılarımızın silsilə kitabları nəşr 
olundu. Dövlət başçısının ölkədə 
idmanın inkişafına, istedadlı uşaq 
və gəncləri himayə etməsinə uyğun 
olaraq, müsabiqələr, həvəsləndirici 
aksiyalar keçirdik.

Bu günlərdə Bakıda olarkən 

Prezident İlham Əliyevin sədrliyi 
ilə Nazirlər Kabinetinin illik 
iclasını, regional inkişafla bağlı 
illik konfransı diqqətlə izlədim. 
Cəbrayılın işğaldan azad olunmuş 
yeganə kəndi Cocuq Mərcanlının  
bərpası bərədə dövlət başçısının 
sərəncamının doğurduğu Qarabağa 
Böyük qayıdış sevincini xalqı-
mızla birgə yaşadım. Xüsusən, 
regional inkişaf proqramlarının 
həyata keçirilməsində qazanılmış 
möhtəşəm uğurlar məni ürəkdən se-
vindirdi, bu sahədə yeni layihələrə 
başlamağa həvəsləndirdi.

Cənab İlham Əliyevin dün-
yada qlobal böhranın davam 

etdiyi şəraitdə Azərbaycanda 
inkişafın təmin edilməsi ilə bağ-
lı səsləndirdiyi fakt və rəqəmlər 
qəlbimi dağa döndərdi. İnkişaf edən 
ölkələr sırasında Azərbaycanın 
liderlik mövqeyinə yüksəlməsi, 
dövlətlərin rəqabətqabiliyyətlik 
yarışında respublikamızın ötən il 
daha 3 pillə irəliləyərək 37-ci yerə 
çıxması müstəqilliyimizin mötəbər 
təminatı olan iqtisadi qüdrətimizin 
ildən-ilə artmasının sevindirici 
göstəricisidir. 

Məhz bunun nəticəsidir ki, xal-
qımızın bir sıra tarixi problemləri 
müstəqillik illərində həllini tapmış, 
ümumi rifah yüksəlmiş, kasıblıq 
kimi ağır bəla arxada qalmışdır. 
Enerji təhlükəsizliyi təmin olunmuş, 
ərzaq təhlükəsizliyi, işsizliyin ləğvi 
ilə bağlı əsaslı tədbirlər görül-
müşdür. Paytaxtımız dünyanın ən 
gözəl şəhərlərindən birinə çevril-
miş, şəhər və kəndlərimizin köhnə 
mənzərəsi tamamilə dəyişmişdir. 
Düşmənlərimizə gücümüzü 
göstərən hərbi potensialımız da 
lazımi həddə çatdırılmışdır. Ötən 
ilin aprelində cəbhədə düşmən 
təxribatını cavablandırarkən or-

dumuzun göstərdiyi rəşadət həm 
də iqtisadi tərəqqimizin üzərində 
mümkün olmuşdur. 

Regional inkişafda yeni 
səviyyəyə çıxmaq üçün Prezident 
İlham Əliyev aqrar sahəni yüksək 
səviyyəyə qaldırmaqla bağlı qarşıya 
ciddi vəzifələr qoymuşdur. Sahib-
karlığı daha da inkişaf etdirmək, 
emal müəssisələri yaratmaqla bağlı 
yeni üfüqlər açılır. Xaricdə yaşayan 
iş adamlarımız bu prosesdə də öz 
sözlərini deyə bilərlər. Dövlətimizin 
özəl bölməni dirçəltmək üçün son 
illərdə ayırdığı 2 milyard manatlıq 
kreditə əlavə olaraq, soydaşlarımı-
zın öz ölkəsinə yatırımları artırma-
sına da bu gün daha böyük etiyac 
var.

Sonda demokratik şəraitdə 
ölkəmizdə azad mətbuatın inkişafı 
ilə bağlı əldə olunmuş uğurları da 
yada salmaq istəyirəm. Son illərdə 
müstəqil mətbuatın mövqeyinin 
möhkəmlənməsi söz azadlığının 
təmin olunmasında təsirli rol oyna-
yır. Bütün bunlar xaricdə yaşayan 
azərbaycanlıların vətəndə baş verən 
hadisələri doğru-düzgün izləməsinə 
də imkan verir. Lakin bəzi səbatsız 
və səriştəsiz media qurumlarının 
söz azadlığı pərdəsi arxasında 
ölkmizin uğurlarını gözdən salmağa 
çalışması, şər, böhtan xarakterli 
yazılarla namuslu soydaşlarımızı 
hədəfə alması xaricdə yaşayan 
azərbaycanlılarda da ciddi narazılıq 
yaradır. 

Belə bədnam yazarların 
ölkəmizə qarşı  beynəlxalq qalma-
qallara dəstək verən çıxışlarını isə 
qəzəb və nifrətlə qarşılamamaq 
olmur. Ölkə ictimaiyyəti, eləcə də 
xaricdə yaşayan həmvətənlərimiz 
bu çirkin informasiya oyununda 
ayıq-sayıq olmalı, həqiqətin tərəfini 
saxlamaqla belələrinin sıradan çıx-
masına kömək etməlidirlər.

Sonda ilk ayını yola sal-
dığımız yeni ildə ölkəmizin 
iqtisadi qüdrətini artıracaq, 
müstəqilliyimizin dayaqlarını daha 
da möhkəmləndirəcək hədəflərinə 
çatmaqda xalqımıza güc-qüvvət, 
yaradıcılıq həvəsi və daha böyük 
uğurlar arzulayıram. Bu yolda 
xaricdə yaşayan iş adamlarımız da 
daim xalqımızla bir yerdə olacaq.

Dövlətimizin iqtisadi qüdrətinin artması 
müstəqilliyimizin etibarlı təminatıdır

Gülağa QƏNBƏROV, 
xaricdə yaşayan iş adamı,  
şair-publisist

İSESCO ilə münasibətlər 
İslam  həmrəyliyinin real nümunəsidir 

�� İslam Ölkələri Elm, Təhsil və Mədəniyyət 
Təşkilatının – İSESCO-nun  dünyada nüfuzu 
getdikcə artır.  Hazırda  İSESCO İslam ölkələrində  
genişmiqyaslı  layihələr  reallaşdırır. İslam 
dünyasında elm, təhsil və mədəniyyətin inkişafında  
bu  təşkilatın xidmətləri   böyükdür. Azərbaycan da 
İslam dünyasının inkişafda olan  ölkələrindən biri 
kimi bu təşkilatla  sıx əməkdaşlıq edir.

Prezident İlham Əliyevin 
Nazirlər Kabinetinin  2016-cı 
ilin sosial-iqtisadi inkişafının  
yekunları və  qarşıda duran 
vəzifələrə  həsr olunmuş  icla-
sında  dediyi kimi, Azərbaycan 
İslam aləmində  çox böyük 
hörmətə  malik bir ölkədir. 
İSESCO-nun Azərbaycanla   
belə yüksək səviyyəli   
münasibətləri də məhz  buradan 
qaynaqlanır.

Bu  gün İSESCO  İs-
lam dünyasını birləşdirmək 
istiqamətində çox uğurlu 
addımlar atır. Azərbaycan 
Prezidenti  İlham Əliyev 
İSESCO-nun  müasir dövr 
üçün mühüm əhəmiyyət kəsb 
etdiyini dəfələrlə vurğulamışdır: 
“İSESCO-nun əsas vəzifəsi İs-
lam aləmində elmin, təhsilin in-
kişafıdır, İslam aləminin zəngin 
mədəni irsinin qorunmasıdır.  
İSESCO bu sahədə çox böyük 
uğurlara nail olubdur. Eyni za-
manda, bu gün dünya miqyasın-
da beynəlxalq təşkilatlar arasın-
da da İSESCO-nun öz yeri var. 
Son illər ərzində baş direktor 
cənab əl-Tuveycrinin rəhbərliyi 
ilə İSESCO dünya miqyasında 
çox önəmli və böyük nüfuza 
malik olan təşkilata çevrilibdir.”

Qeyd edək ki, Azərbaycan 
1991-ci ildən İSESCO-nun 
üzvüdür. Həmin ildən qurulmuş  
münasibətlər respublikamı-
zın birinci xanımı Mehriban 
Əliyevanın 24 noyabr 2006-
cı il tarixində İSESCO-nun 
xoşməramlı səfiri adına layiq 
görülməsi ilə uğurlu inkişaf 
mərhələsinə qədəm qoymuşdur. 
Heydər Əliyev  Fondunun pre-
zidenti, Milli Məclisin deputatı 
Mehriban xanım Əliyeva İslam 
ölkələrinin daxil olduğu bu 
təşkilatın  yüksək adına layiq 
görülmüş ilk qadındır.

İSESCO-nun baş di-
rektoru Əbdüləziz Osman 

əl-Tuveycri ölkəmizlə 
əməkdaşlığın səviyyəsindən 
razılığını və bu əməkdaşlığın 
genişləndirilməsinə marağını 
dəfələrlə bildirmişdır. Bu-
nun  səbəbi isə Azərbaycanın  
islami dəyərlərə hörmətlə 
yanaşması olmuşdur. Qarşılıqlı 
etimadın nəticəsidir ki,   bu 
təşkilat  mühüm əhəmiyyətli  
bir sıra tədbirləri məhz Bakıda 
keçirmişdir. Bu baxımdan  
“Gənclər sivilizasiyaların 
alyansı naminə” mövzusunda 
beynəlxalq konfrans (1-2 no-
yabr 2007-ci il), Heydər Əliyev 
Fondunun təşəbbüsü, UNESCO 
və İSESCO-nun dəstəyi ilə 
keçirilmiş “Mədəniyyətlərarası 
dialoqda qadınların rolu” 
mövzusunda forum (10-11 iyun 
2008-ci il), İslam ölkələri elm 
və təhsil nazirlərinin VI konf-
ransı (6-7 oktyabr 2008-ci il), 
“Bakı - İslam mədəniyyətinin 
paytaxtı - 2009” mədəniyyət 
ilinin açılış mərasimi (18 fevral 
2009-cu il), İslam ölkələri 
mədəniyyət nazirlərinin VI 
konfransı (13-15 oktyabr 2009-
cu il), Dünya dini liderlərinin 
Bakı Sammiti (26-27 aprel 
2010-cu il) və Ümumdünya 
Mədəniyyətlərarası Dialoq 
forumları  xüsusilə qeyd 
edilməlidir. 

İSESCO  Azərbaycanın 
uğurlarının  beynəlxalq 
miqyasda təbliğinə  xüsusi 
önəm verir. Təşkilatın aylıq 
jurnalında Azərbaycan ilə 
əlaqələrə həmişə geniş yer 
ayrılır.  Qarabağ problemi ilə 
bağlı jurnalda mütəmadi olaraq 
yazılar dərc olunur. Azərbaycan 
mədəniyyətinin İslam dünyası-
na inteqrasiyasında  təşkilatın  
xidmətləri böyükdür.

İSESCO-nun regional ofisi 
tərəfindən 2004-cü ilin noyabr 
ayında  Bakı şəhərində “Qlo-
ballaşma və onun müsəlman 

ölkələrində iqtisadi və mədəni 
sahələrə təsiri” mövzusunda 
beynəlxalq simpozium keçiril-
mişdir. Bu tədbir Azərbaycan 
Respublikası Təhsil Nazirliyi 
və İSESCO tərəfindən təşkil 
olunmuşdu. Simpoziumda  bir 
sıra qlobal məsələlərə ay-
dınlıq  gətirilmiş, müsəlman 
dünyasında  təhsil problemləri 
barədə  təqdimatlar olmuşdur. 
İSESCO və Azərbaycan Res-
publikası Təhsil Nazirliyinin 
təşkilatçılığı ilə Bakıda “Qız-
ların təhsilinin təşviq edilməsi: 
hazırkı vəziyyət, çağırışlar və 
gələcək perspektivlər” mövzu-
sunda  2011-ci ildə  keçirilən 
beynəlxalq tədbirdə  təhsillə 
bağlı  bir sıra məsələlərin  
müzakirəsi aparıldı və  həlli 
yolları  müəyyənləşdirildi.

2012-ci  il  fevralın 24-
də   Xocalı soyqırımının 20 
illiyi ilə bağlı tədbirin hazır-
lanması və keçirilməsi ilə bağlı  
Ə.O.əl-Tuveycrinin göstərdiyi 
səylər və onun mərasimdə 
Ermənistan-Azərbaycan, Dağ-
lıq Qarabağ münaqişəsi, Xocalı 
soyqırımı barədə ədalətli və 
cəsarətli çıxışı xüsusilə qeyd 
edilməlidir. Bakıda keçirilmiş 
“23-cü Krans Montana illik 
forumu”nda iştirak etmək 
məqsədilə  ölkəmizə səfəri 
çərçivəsində Ə.O.əl-Tuveycri 
respublikamızın birinci xanımı, 
Heydər Əliyev Fondunun 
prezidenti Mehriban Əliyeva 
tərəfindən qəbul edilmişdir. 
Mehriban xanım Əliyeva 
İSESCO-nun 30 illik yubiley 
xatirə qızıl medalı ilə təltif 
edilmişdir.

İkinci Bakı Beynəlxalq 
Humanitar Forumunda iştirakı  
zamanı isə  Ə.O.əl-Tuveycri 
Prezident İlham Əliyev 
tərəfindən qəbul edilmiş  
təşkilatın fəaliyyətinə göstərdiyi 
yüksək qayğıya və dəstəyə görə 
İSESCO-nun 30 illiyinə həsr 
olunmuş emblemi dövlətimizin 
başçısına təqdim etmişdir. 
Azərbaycandakı nümunəvi 
dini tolerantlığa heyranlığını 
gizlətməyən İSESCO-nun baş 
direktoru deyib: “İSESCO 
bütün dünyaya çatdırmalı-
dır ki, siz necə də qədim və 
zəngin mədəniyyətə sahib-

siniz. Ölkənizlə əməkdaşlıq 
sahəsində imzalanan sənədlərin 
həyata keçirilməsi üçün biz öz 
tərəfimizdən hər tələbi yerinə 
yetirəcəyik və bu əməkdaşlıq 
digər üzv dövlətlər üçün 
nümunə olacaqdır”. Həqiqətən 
də,  bu gün Azərbaycanın 
İSESCO ilə  münasibətləri  
İslam dünyasına  əsl mənada 
nümunədir. 

İSESCO-nun baş direktoru 
Ə.O.əl-Tuveycri Azərbaycan 
Respublikası, İSESCO və 
BMT-nin birgə təşkilatçılığı ilə 
Bakıda keçirilmiş  “Terroriz-
min qarşısının alınması üçün 
əməkdaşlığa dair Beynəlxalq 
Konfrans”da (18-19 mart 2013-
cü il), Heydər Əliyev Fondu-
nun təşəbbüsü, UNESCO-nun 
və İSESCO-nun dəstəyi ilə 
Bakıda keçirilmiş Ümumdün-
ya Mədəniyyətlərarası Dialoq 
forumlarında,  Bakı Beynəlxalq 
Humanitar forumlarında iştirak 
etmək məqsədilə ölkəmizdə 
səfərlərdə olmuşdur. Bu 
səfərlər qarşılıqlı əməkdaşlığın 
inkişafında əhəmiyyətli rol 
oynamış, əlaqələrin  daha  da  
sürətlənməsinə  güclü stimul 
yaratmışdır.

İSESCO  bir  sıra 
layihələrin  reallaşma-
sında da əhəmiyyətli  rol 
oynamışdır.  Bu təşkilatın 
rəhbərliyinin təşəbbüsü  ilə 
görkəmli şərqşünas alim 
A.İmanquliyevanın “Müasir 
ərəb ədəbiyyatının korifeyləri” 
əsəri və “Ərəb hərfləri ilə 
Azərbaycan yazısı” kitabı ərəb 
dilində çap edilmişdir.

Azərbaycandakı tolerant-
lıq mühiti, multikulturalizmə, 
İslam  dəyərlərinə, müsəlman 
adət-ənənələrinə  sədaqət  
İSESCO ilə  münasibətlərə  
təsir edən  mühüm amillərdir. 
2017-ci ilin Azərbaycanda  
“İslam  həmrəyliyi ili” elan 
olunması  bu münasibətlərə 
yeni  stimul verəcəyi 
şübhəzizdir.

M.MÜKƏRRƏMOĞLU, 
“Xalq qəzeti”

Regionlarda yol infrastrukturu yenidən qurulur
�� “Azərbaycan Respublikası regionlarının 2014-2018-ci illərdə 

sosial-iqtisadi inkişafı Dövlət Proqramı” çərçivəsində ölkəmizdə yol 
infrastrukturunun yaxşılaşdırılması ilə bağlı nəzərdə tutulmuş tədbirlər 
uğurla yerinə yetirilir. Hazırda “Azəravtoyol” Açıq Səhmdar Cəmiyyəti  
tərəfindən Mingəçevir-Bəhrəmtəpə avtomobil yolunun (R18) yenidən 
qurulması işləri aparılır.

Xatırladaq ki, layihəyə uyğun olaraq 
154,4 kilometr  uzunluğu olan  avtomobil 
yolunun yenidən qurulması  Mingəçevir-
Mingəçevir stansiyası, 2-ci Aran-Qara-
ğacı və  Qarağacı-Bəhrəmtəpə hissələri 
üzrə həyata keçirilir.  16,4 kilometrlik 
Mingəçevir-Mingəçevir stansiyası 
hissəsində yenidənqurma işlərinə ötən il 
start verilib və işlərin bu ilin yay aylarında 
yekunlaşdırılması planlaşdırılır. Yolun bu 
hissəsi 3-cü texniki dərəcədən 2-ci texniki 
dərəcəyə uyğun yenidən qurulur. Layihəyə 
əsasən, yolun hərəkət hissəsinin eni 7,5 metr 
olmaqla ümumi eni 15 metr təşkil edəcək və 
iki hərəkət zolağından ibarət olacaq. Hər iki 
istiqamət üzrə çiyinlərin eni isə 3,75 metr 
təşkil edəcək. Hazırda sözügedən hissədə 
torpaq işləri yekunlaşmaq üzrədir. Təqribən 
11 kilometrlik ərazidə əsasın alt layı və 
qırmadaş lay, 9,5 kilometrlik ərazidə isə 
bitumlu əsas lay və əlaqələndirici lay inşa 
edilib. Bundan başqa, Kürəkçay üzərində 1 
aşırımlı və 18 metr uzunluğunda körpünün, 
26  ədəd dairəvi borunun, 1 ədəd alt keçidin 
və 7 ədəd düzbucaqlı  keçidin tikintisi də 
aparılır. Artıq layihə üzrə işlərin 60 faizi 
tamamlanıb. 

Yolun 26 kilometrlik  Aran-Qarağacı 
hissəsi iki hərəkət zolaqlı olmaqla 3-cü 
texniki dərəcəyə uyğun  yenidən qurulur. 

Yenidənqurma işlərinə ötən ilin sonunda 
başlanılıb.  Layihə üzrə yolun ümumi eni 12 
metr olacaq. Bura 7 metr hərəkət hissəsi və 
hər bir istiqamət üzrə çiyinlərin eni 2,5 metr 
təşkil edəcək. Hazırda sözügedən hissədə 
mobilizasiya işləri tamamlanmaq üzrədir. 
Ötən müddətdə 4,5 kilometr ərazidə torpaq 
yatağının tikintisi, 7,5 kilometr ərazidə isə 
bitki qatının çıxarılması və 8 kilometr  möv-
cud asfaltın frezlənməsi işləri aparılıb. Bun-
dan əlavə, layihə çərçivəsində Bakı-Ələt-
Qazax-Gürcüstan Respublikası ilə dövlət 
sərhədi avtomobil yolundan  Mingəçevir-
Bəhrəmtəpə avtomobil yoluna avtonəqliyyat 
vasitələrinin rahat və maneəsiz keçidini 
təmin etmək məqsədilə iki aşırımlı və 63 
metr uzunluğunda qovşağın, həmçinin yolun 
9,3-cü kilometrində-- İncəçay üzərində bir 
aşırımlı və 33,8 metr uzunluğunda avtomo-

bil körpüsünün, 5 ədəd yeraltı keçidin və 82 
ədəd müxtəlif ölçülü boruların inşası işləri 
aparılır.

111,9 kilometr uzunluğunda olan 
Qarağacı-Bəhrəmtəpə hissəsi üzrə də yol 
iki  hərəkət zolaqlı olmaqla 3-cü tex-
niki dərəcəyə uyğun yenidən qurulur. 
Yenidənqurma işlərinə ötən ilin əvvəllərində 
başlanılıb və iki  il müddətində tam olaraq 
yekunlaşdırılması planlaşdırılır. Hər bir 
zolağın eni 3,75 metr olmaqla yolun hərəkət 
hissəsinin eni 7 metr, ümumi yol yatağının 
eni isə 12 metr təşkil edəcək. Bura hər bir 
istiqamət üzrə 2,5 metr enində çiyin hissələr 
də daxildir. Artıq 24,3 kilometr hissədə 
torpaq işləri görülüb, körpü, boru və yeraltı 
keçidlərin tikinti işləri aparılır. Layihə üzrə 
yolun keçdiyi Tərtər və Xaçın çayları  
üzərində avtomobil körpüləri inşa edilir. 
Bununla yanaşı,  yol boyu nəzərdə tutulan 
17 yeraltı keçiddən 7-si,  243 ədəd müxtəlif 
diametrli borudan 45-i tikilib, digərlərinin  
inşası isə davam etdirilir.

Bütövlükdə isə yolun inşası 
“Azəravtoyol” ASC-nin rəhbərliyinin 
nəzarəti altında tərtib olunmuş qrafikə 
uyğun və yüksək keyfiyyətlə aparılır. Bunun 
üçün əraziyə lazımi sayda qüvvə cəlb olu-
nub. Xatırladaq ki, Mingəçevir-Bəhrəmtəpə 
avtomobil yolunun yenidən qurulması 
ilə yol boyu yaşayan vətəndaşların istər 
Gəncə-Qazax, istər Qax-Balakən, istərsə 
də Beyləqan-Füzuli, Saatlı-Şirvan və Bakı 
istiqamətlərinə rahat və maneəsiz şəkildə 
gediş-gəlişi təmin olunacaq.

M.YAQUBZADƏ, 
“Xalq qəzeti”

Bakı Ali Neft Məktəbinin tədris mərkəzində müasir sistem yaradılıb 
�� “Schneider Electric” şirkətinin 

Azərbaycandakı nümayəndəliyi Bakı Ali Neft 
Məktəbində (BANM) texnoloji proseslərin 
təhlükəsizliyini təmin etmək üçün instrumental 
vasitə olaraq Tricon (SIL-3) əsasında “Triconex 
Demo” avtomatlaşdırılmış sistemini qurub. 

BANM-in mətbuat 
xidmətinin məlumatına görə, 
“Schneider Electric” şirkəti 
ilə birgə yaradılan tədris 
mərkəzində bu sistemdən 
istifadə etməklə həm 
tələbələr, həm də SOCAR-ın 
mütəxəssisləri üçün təlim proq-
ramları nəzərdə tutulub. 

Tədris mərkəzinin bu qurğu 
ilə təmin olunması təlimlərin 
keçirilməsi ilə yanaşı, burada 
tədrisə texniki və elmi-metodik 
dəstəyin verilməsi məqsədi 
daşıyır. Bu, təlimlərdə iştirak 

gələcək mühəndislərə və neft 
şirkətinin işçilərinə “Trico-
nex Demo” sistemi haqqında 
əsas biliklər əldə etməyə 
imkan verəcək. Həmçinin 
mütəxəssislər mərkəzdə texno-
loji proseslərin təhlükəsizliyinin 
avtomatlaşdırılması sahəsində 
ən müasir texnologiyalarla tanış 
olacaq və təhlükəsizlik texni-
kası sahəsində öz biliklərini 
artıracaqlar.

“Triconex Demo” isteh-
salatda, o cümlədən neft-qaz 
müəssisələrində texnoloji 

proseslərin təhlükəsizliyinin 
təmin edilməsi və qəzaların 
qarşısının alınması üçün müasir 
bir sistemdir. Qəzalara avtomat-
laşdırılmış nəzarət sistemi 30 
ilə yaxın istismar müddətində 
qurğularda nasazlığın yaran-
masının qarşısını alır. “Tri-
conex Demo” sistemi qəza 
zamanı sistemin söndürülməsi, 
yanğından və qazdan qorunma, 
yanmanın idarə edilməsi, qazan 
və turbinlərin qorunması, nüvə 
təhlükəsizliyinə nəzarət, yüksək 
etibarlı qoruyucu təzyiq alt 
sistemlərindən ibarətdir. 

“Schneider Electric” 
şirkətinin Mərkəzi Asi-
ya ölkələri üzrə prezidenti 
Əmrah Təkdəmirin sözlərinə 
görə, təmsil etdiyi şirkət 
Azərbaycan hökumətinin 
ölkəni müasir texnologiyalar, 

avadanlıqlar və xidmətlərlə 
təmin olunması səylərini 
hərtərəfli dəstəkləməyə çalışır. 
“Bu gün tələbələrə və yerli 
mütəxəssislərə müasir biliklərin 
və təcrübənin əldə olunma-
sında kömək göstərərək biz 
onlar üçün həmin biliklərin və 
texnologiyaların Azərbaycanda 
gələcəkdə reallaşdırılacaq 
layihələrdə istifadə olunmasına 
imkan yaradırıq. Ümid edirik 
ki, “Triconex Demo” siste-
minin BANM-də istifadəyə 
verilməsi həmin məqsədə 
nail olunmasında və gələcək 
mühəndislərin hazırlanmasında 
fayda verəcək”, – deyə Əmrah 
Təkdəmir bildirib.

V.BAYRAMOV, 
“Xalq qəzeti”




